                                                                            ლოცვა
ადამიანი შექმნილია ამ სამყაროს გვირგვინად. ღმერთმა ჯერ მთელი სამყარო შექმნა, უამრავი ვარსკვლავი, მზე, მთვარე და დედამიწა, რომელიც თავის მხრივ გამოარჩია სხვა ქმნილი სამყაროსაგან იმით, რომ განსაკუთრებული პირობებითა და სილამაზით შეამკო. შექმნა ადამიანის არსებობისათვის საჭირო კლიმატური გარემო და ბუნებრივი რესურსები, მრავალფეროვანი ბუნება და რელიეფი, რომელსაც კიდევ უფრო ალამაზებს ცხოველთა, ფრინველთა და მცურავთა სამყარო. ყოველივეს შემდეგ, კი ღმერთმა შექმნა ადამიანი მისთვის გამზადებული გარემოს გამგებლად.  

სწორედ ამ გარემოში ვცხოვრობთ ჩვენ, ადამიანები, რომელთაც ღმერთმა, სხვა ყველა ცოცხალი არსებებისაგან განსხვავებით, აღმატებული მდგომარეობა და უნარ-ჩვევები მოგვანიჭა. ამ უნარ-ჩვევებიდან გონებრივი და მეტყველების ნიჭი გამოვყოთ, რომელთა მეშვეობითაც ვცდილობთ, ვიმოქმედოთ და დავუკავშირდეთ გარე სამყაროს. ასე რომ გონებით ვაანალიზებთ და შემდეგ საუბარში გამოვხატავთ ჩვენს შინაგან დამოკიდებულებას, ფიქრებსა და სურვილებს. ამგვარად ვურთიერთობთ ადამიანებთან. ადამიანი თავის თავთანაც ძალზე ხშირად საუბრობს, ზოგჯერ დაუსწრებლად სხვასაც ესაუბრება, წარმოსახვაში. ასევე, საუბრობს სიზმარშიც. საუბრობს ცხოველთა სამყაროსთანაც. 

ამრიგად, ადამიანთათვის დამახასიათებელი და ყველას მიერ ბუნებრივად მიჩნეული საუბრის სახეობები წარმოვადგინეთ. ამგვარი საუბრების წარმართველად კი თითოეული პიროვნების მიერ დედამიწაზე შექმნილი საკუთარი სამყარო გვევლინება ანუ ის, რასაც შესწვდა თითოეულის გული, გონება, თვალი და სადაც შესაბამისად გავლებული იქნება ის სასაზღვრო ზოლი, რომლის იქითაც თავისთავად უცხო და გაურკვეველი გარემოა. ადამიანს ქვეცნობიერად უნდა, რომ თავის მიერვე შექმნილ სამყაროს გასცდეს, მაგრამ ხვდება რა სრული სიცარიელე და გაურკვევლობა, რჩება საზღვრებს შიგნით. თუმცა, საზღვრებს მიღმა ყოფნა ადამიანისთვის თავისუფლების მომასწავებელია, ამიტომაც ვეცადოთ, რომ არ დავრჩეთ გარკვეულ შემოსაზღვრულობაში. შემოსაზღვრულობის, დროის ცვალებადობისა და სიკვდილის ტყვეობიდან თავისუფლების (შემოუსაზღვრულობის) მარადიულობისა და სიცოცხლის წიაღში შევაღწიოთ. ამდაგვარი ზეაღვსლა არა მარტო მიღმიერის აღქმაა, არამედ მისი განცდაც.

 მართლაც, მორწმუნეთათვის ეს საზღვრები არ არსებობს. მათთვის უცხო, მიუწვდომელი შეცვლილია ახლობელითა და მიმზიდველით. ამიტომაც, ისინი კიდევ ერთი სახის საუბრის შესახებ განსაკუთრებულ ნიჭს ფლობენ, რომელიც, როგორც აღინიშნა, ზოგიერთთათვის წარმოუდგენელი და სრულიად უსარგებლოა. თუმცა, ვგონებ, ამ შემოსაზღვრულობიდან და გაურკვევლობიდან განთავისუფლება თითოეული ჩვენთაგანის სურვილი უნდა იყოს. ამ სურვილს კი ადამიანი ადვილად აისრულებს, თუ სათანადო ცოდნასა და პირად გამოცდილებას შეიძენს. პირად გამოცდილებას კი, ადამიანი, რასაკვირველია, შესაბამისი მოქმედებით მიაღწევს. ამიტომაც, მოდით, გადავხედოთ საკუთარ ცხოვრებას და დავსვათ ერთი მარტივი კითხვა: გვქონია საზღვრებს იქით სამყაროსთან დაკავშირების სურვილი და თუკი გვქონია, როგორ სახის ქმედებაში გამოიხატა იგი? 

შევეცდები ამ შეკითხვის პასუხად შეგახსენოთ, რომ ალბათ თითოეული ადამიანის ცხოვრებაში დამდგარა ის წუთები, როდესაც მას უხილავი, ზებუნებრივი, ყოვლისშემძლე არსებისადმი _ ღმერთისადმი მიუმართავს თავისი ბაგეებით, ან უბრალოდ თვალთა ზეაღპყრობით მაინც. მართლაც, ხშირია ჩვენს ცხოვრებაში ისეთი მძიმე წუთები, როდესაც უცხო ძალის შეწევნის იმედიღა გვაქვს. ამ დროს გვავიწყდება ყველა სხვა სახის ცხოვრებისეული ტკივილი, პრობლემა, ჩანაფიქრი და მთელი ძალებით ვცდილობთ, რომ თავი გადავირჩინოთ. თუმცა, უმწეობი და უსუსურები ვართ ამ ბრძოლაში, ამავდროულად, იმდენად აშკარაა ჩვენი ეს სავალალო მდგომარეობა, რომ ერთი გზაღა დაგვრჩენია _ დახმარება და იმედი უზენაესის, რომელიც არც სჩანს, არც გვინახავს, მაგრამ მაინც გვეიმედება ეს უხილავი ძალა და არსება.

ამას ვუწოდებთ ჩვენ, ქრისტიანები, ლოცვას, რომელსაც ამ შემთხვევაში წამიერი ხასიათი გააჩნია, თუმცა, თითქმის მთლიანად ასახავს მის არსს: ადამიანი უძლურია და ძალას საჭიროებს, ამ ძალას კი თავად ვერ ფლობს, რის გამოც, ბუნებრივია, იმისკენ მიიდრიკება, ვის მიერაც არის შექმნილი, როგორც უმწეო ბავშვი მშობლისაკენ. მიეტმასნება და შველას ითხოვს. მიიღებს შველას და მადლიერია. ეს კი გამოცდილებაზე დაფუძნებული ცოდნაა. ლოცვის შესახებ ცოდნა იმას აქვს, ვისაც ცხოვრებაში მსგავსი რამ გადახდომია. გამოცდილება კი თხოვნის აღსრულების მეხსიერებაა. რაც უფრო ძლიერად, ხშირად და ხანგძლივად აღიბეჭდება მეხსიერებაში უფლის მიერ მიღებული წყალობა, მით მეტად გამოცდილია ადამიანი ლოცვაში. 

 მიღებული ინფორმაციის ფონზე, კიდევ ერთხელ, გადავხედოთ ჩვენს წარსულ ცხოვრებას და განვსაზღვროთ: გვქონია კი ლოცვის შესახებ ცოდნა და გამოცდილება? ალბათ, უმეტესობა ჩვენთაგანი, დადებითად უპასუხებს. თუმცა, გავაგრძელოთ ადამიანისა და ღმერთის ამგვარ ურთიერთობაზე ფიქრი და აღმოვაჩენთ, რომ მას სხვა გაგრძელება შეიძლება აღარც გააჩნდეს. ერთადერთი პირობა მისი გაგრძელებისა, კვლავაც განსაცდელი აღმოჩნდება. განსაცდელი კი კვლავაც ლოცვას გვაიძულებს. არადა რა ქნას შემოქმედმა? გაგვაჩინა, გვასაზრდოვა, გაგვზარდა და ახლა უნდა, რომ შეგვამკოს თავისი მადლით, მაგრამ ამაოდ. შობილმა მშობელს ზურგი შეაქცია. აღარ საჭიროებს უწინდებულ მზრუნველობას. განა, თვითონ ვერ წარმართავს გზას, რომელიც მოსწონს? ვინ გადაეღობება თავისი მიზნების განხორციელების გზაზე? ეჰ, სადღაა ის პირვანდელი ბუნებრივი კავშირი დამბადებელსა და დაბადებულს შორის? ის აღარ არის. ამიტომაც ისღა დარჩენია მამას, რომ აიძულოს შვილი და იძულების გზით მიიყვანოს მშობლიური კერის სიახლოვეს. იქ, სადაც ოჯახური სითბო, ალერსი და თავგანწირვაა! თუმცა, ამ იდუმალ მყუდროებას არ სურს იძულებით ჩაახშოს ამბოხებული სული. ფიქრობს, იქნებ გონს მოეგოს, ახლა მაინც! 

ეს ყველაფერი კი ელექტრო მადუღარაში ჩასხმულ წყალს ჰგავს. დუღს მანამ, სანამ დუღილის ტემპერატურას არ მიაღწევს. შემდეგ თითქოს გადაღლილი ჩაიდანი მოსწყდება დენის წყაროს, წყალიც დამშვიდებას იწყებს. თუმცა, ჯერ ბოლომდე არ ჩაწყნარებულა, ისევ ახლიდან მიემართება დუღილისაკენ. ასე გრძელდა მანამ, სანამ სულ არ აურთქლდება ან არ მოსწყდება დენის წყაროს. მიხვდით ალბათ, რომ წყალი ადამიანია, დენის წყარო მისი ღმერთის გარეშე ცხოვრება, დუღილის ტემპერატურა ღმერთისაგან დაშვებული განსაცდელი. განსაცდელის დროს ადამიანი მცირე ხნით დუღილს სწყვეტს და უფალს უკავშირდება. თუმცა, როგორც კი ოდნავ შვებას იგრძნობს, შორდება სიმშვიდის წყაროს და კვლავაც ბუტბუტს იწყებს. საბოლოოდ, წყალი ან ორთქლდება, რაც იმას ნიშნავს, რომ ადამიანმა, სიცოცხლის ბოლომდე, ვერ დააღწია თავი წუთისოფლის მრავალგვარ მაცდურებას, (დენის წყაროს) ან კიდევ შორდება მას და ბუნებრივ მდგომარეობას დაუბრუნდება. 

აღნიშნული მაგალითი იმ სავალალო მდგომარებას გამოხატავს, რასაც ჩვენი საზოგადოების გარკვეული ნაწილი მისცემია. ამ წერილმა გამოღვიძების კიდევ ერთი შანსი მოგვცა, ვინაიდან ვერ გავექცევით იმ სიმართლეს, რასაც ადამიანთა კეთილდღეობის შემოქმედზე დამოკიდებულება ჰქვია. საბოლოოდ, შველა ხომ მაინც ღმერთისაგან უნდა ვითხოვოთ. თუკი, ამ მარტივ ჭეშმარიტებაზე შევთანხმდებით, მაშინ შესაძლებელი იქნება ამ წერილის ბოლომდე ჩაკითხვა. 

მაშ ასე, ჩვენ უკვე ვიცით, რომ ლოცვის მთავარი მიზეზი უმწეობის შემეცნებაა. ვინაიდან, თუკი ადამიანმა არ იგრძნო დახმარების საჭიროება, იგი შველას ღვთისაგან ფაქტიურად არ მოითხოვს. ე.ი. თუკი არ არის განსაცდელი, არ იქნება ლოცვა. ამიტომაც, ზოგჯერ ადამიანებს ჰგონიათ, რომ მორწმუნეები, ეკლესიაში სიარულითა და ბევრი ლოცვით, ტყუილად დროს კარგავენ და ღმერთს აწუხებენ. ,,განა ყოველ წუთს განსაცდელი გვაქვს, რომ ასე ხშირად შევაწუხოთ ღმერთი?” ამგვარი შეკითხვა ხშირია. ,,ვინაიდან, ისიც საკმარისია იქნება, თუ გაჭირვების დროს შევთხოვთ უფალს, რადგან მანამდე ყველას თავისი პირადი ცხოვრება აქვს და არ არის საჭირო ღმერთის ამგვარი უხეშად ჩარევა მასში.” 

ჰოი, ადამიანო, განა მშობელი წუხდება შვილთან ურთიერთობით?! განა რა ახარებს დედას შვილთან საუბარზე მეტად?! მაშ, რატომ გვგონია, რომ ყოვლისშემძლე არსება წუხდება მისი შვილებისაგან?! გაუგებარი და მიუღებელია ადამიანის მხრიდან ღმერთის საუბარით შეწუხება! 

ნელ-ნელა ვუახლოვდებით უფლისა და ადამიანის სულიერ ურთიერთობებს. ,,ღმერთი არ წუხდება, შემიძლია მივმართო მას, როგორც მორწმუნეებს ჩვევიათ. თუმცა, რა ვუთხრა და რის შესახებ ვესაუბრო მას? ეს კი ვეღარ გამიგია.” აი, ის ზღვარი, რომელზედაც ზემოთ ვისაუბრეთ. როგორც ვხედავთ, ამ ზღვარს თვითონ ადამიანები აღმართავენ ხოლმე, რადგან წამიერად ყველანი მარტივად გადაინაცვლებენ იქ, სადაც მშველელია _ საიქიოში. ე.ი. ზღვარის აღმართვის მიზეზი თავად ადამიანია, ამიტომაც დასანგრევია ის კედელი, რომელიც ჩვენსა და შემოქმედს შორის აღმართულა. ამგვარ კედელს კი, როგორც ვიცით, განსაცდელი და მისგან გამომდინარე საჭიროება ანგრევს. ჯერ იყო განსაცდელი, შემდეგ აუცილებელი მოთხოვნილება, მაგრამ ეს უკანასკნელი ყოველთვის როდია პირველზე დამოკიდებული. ამიტომ უფლისაგან დაშვებულ განსაცდელს კი არ უნდა დაველოდოთ, არამედ ამის გარეშეც უნდა განვიცდიდეთ შემოქმედთან ურთიერთობის გარკვეულ სურვილს. ვინაიდან, ადამიანებს ის გვჭირდება, ვისზეც ჩვენი კეთილდღეობაა დამოკიდებული, ამიტომ მოდით, ვნახოთ, რამდენად არის ჩვენი ცხოვრება დამოკიდებული ღმერთზე.   

   მოვუსმინოთ წმიდა პავლე მოციქულს: ,,რა გაქვს, რაც არ მიგიღია?” (1კორ.4,7.) მართლაც, განა ჩემი დაბადება ჩემი ნება იყო? განა მშობლები და ნათესავები მე შევარჩიე? განა სამშობლო, რომლითაც ასე ვამაყობ, ჩემი შექმნილია? განა ჭკუა-გონება, იერი, ფიზიკური სიძლიერე, რითაც შეიძლება, რომ თავი მოვიწონო, ჩემს მიერ მოპოვებულია? განა რა წარმატება მაქვს ცხოვრებაში ისეთი, რასაც ღმერთის ჩარევის გარეშე მივაღწიე? მომცა, მივიღე და გამოვიყენე, მაგრამ, რომ არა მისი მფარველობა, საერთოდ აღარ ვიქნებოდი, სხვა რომ აღარაფერი ვთქვა. ,,ხოლო თუ მიიღე, რად იკვეხნი, თითქოს არ მიგეღოს” (1კორ.4,7).  

ამიტომაც, მადლიერებით უნდა ვლოცულებდეთ უფლის მიმართ: დილით, წინა მშვიდობიანი ღამის გამო და კიდევ იმის გამო, რომ დაგვიცვას დღის განმავლობაში. საღამოს იმისათვის, რომ დაგვიცვა დღისით და დაგვიცვას ღამე, რათა ახალი დილა გაგვითენდეს, მე და ჩემიანებს.       

თურმე, რამდენ რამეზე გვქონია სასაუბრო უფალთან, მაგრამ ეს ყველაფერი როდია. ქრისტე ამბობს: ,,წყალობა მსურს და არა მსხვერპლი” (მათ.9,13). აღნიშნული სიტყვები იმაზე მიუთითებს, რომ მას ჩვენი დასჯა კი არა, დახმარება უნდა. მოდით, გავერკვეთ იქნებ კიდევ რაიმეს ახალს გვთავაზობს იგი, რაც ჯერ ჩვენ კიდევ არ ვიცით. მართლაც, გაგვაჩინა, გამოგვზარდა, გვიფარავს, ნეტავ კიდევ რისი მოცემა უნდა ჩვენთვის? ამ შეკითხვას ცოტა შემოვლითი გზით გავცემ პასუხს: მაშ ასე, როდესაც ვინმეს მიმართ თანადგომის გამოხატულებას ვხედავთ, გვგონია, რომ მის მიმართ აღსრულებული სიკეთე აუცილებლად დაუბრუნდება ან სიკეთის შემოქმედს, ან კიდევ ვინმე სხვას. ვერ წარმოგვიდგენია სიკეთის დავიწყება და დაკარგვა. მართლაც, სიკეთე არ იკარგება. კეთილ ადამიანს სიკეთე არ მობეზრდება, რადგან ის მისი თვისებაა. იგი ყველასგან სიკეთეს ელოდება, ახარებს სხვისი სიკეთე და თუკი სხვაგვარ მოქმედებას ხედავს, გული სტკივა. მით უმეტეს, რა უნდა ითქვას ჩვენს შემოქმედზე, რომლისთვისაც სიკეთის ნაკლებობაც კი წარმოუდგენელია. მას, ჩვენგან განსხვავებით, ყველა ერთნაერად უყვარს და ყველაზე ერთნაერად ზრუნავს. ამიტომაც ჩვენს მიერ დაშვებული ყოველი შეცდომა, როგორც სხვის წინაშე, ასევე საკუთარი თავის მიმართ, შემოქმედის ჩანაფიქრს უპირისპირდება _ ვიყოთ მასავით კეთილნი. აი, პასუხი იმაზე, თუ კიდევ რისი მოცემა უნდა ღმერთს ადამიანებისათვის. ეს არის ადამიანის ცხოვრების უმთავრესი მიზანი: ,,მაშ, იყავით სრულყოფილნი, ისევე როგორც თქვენი ზეციური მამაა სრულყოფილი” (მათ.5,48), მოგვიწოდებს იესო ქრისტე. 

ამ სიტყვებზე შესაძლებელია საერთოდ არც გვიფიქრია. თუმცა, რა უნდა იყოს იმაზე დიდებული, რომ შემოქმედს მივემსგავსოთ! ვიყოთ მასავით კეთილი, მოწყალე, მშვიდი, ძლიერი! ყოველივე ამის მოსმენა კი საამურია, მაგრამ განა ყოველივე ეს შესაძლებელია? მარტოხელა ადამიანისთვის ყოვლად წარმოუდგენელია. გავიხსენოთ კაცობრიობა ქრისტემდე, როგორ ეძებდნენ ჭეშმარიტ გზას დიდი ადამიანები: არისტოტელე, პლატონი, პითაგორა და სხვანი. მათ იმგვარი ზნეობრივი და მსოფლმხედველობითი სისტემები შექმნეს, რომ დღესაც გაოცებას იწვევენ, მაგრამ თავად უსუსურები იყვნენ და ეს მათ ძალზე კარგად იცოდნენ. ისინი მხსნელს, დამხმარეს ეძებდნენ ზნეობრივი სრულყოფის მიღწევაში, მაგრამ მათთვის არ გამოჩნდა იგი. ჩვენ კი, მათგან განსხვავებით, სრულყოფილი ღვთაებრივი მოძღვრება მოგვეცა ისე, რომ მისმა შემოქმედმა ქრისტემ თავად იცხოვრა მისით. მან, წმიდა ცხოვრებით, ბევრი მტერი შეიძინა, მაგრამ მის საქციელში ხინჯი ვერ ნახეს. ამიტომ ისინი იძულებულები აღმოჩნდნენ, რომ ცილი მის უზაკველ სიტყვებში დაეწამათ და ამგვარი ბრალეულობით გაესამართლებინათ. 

ამრიგად, ღმერთკაცმა _ იესო ქრისტემ თავად იცხოვრა უცოდველად, რითაც ცხოვრების მაგალითი გვიჩვენა. როგორ მოახერხა მან ეს? აი, მისი პასუხი: ,,კაცთაგან ეს შეუძლებელია, ხოლო ღვთისაგან ყოველივე შესაძლებელია” (მათ19,26). იგი ღმერთი იყო, მაგრამ ჩვენს გამო განკაცდა, რის გამოც კაცობამ ღმერთივით უცოდველობა შეიძინა. ეს არის ქრისტიანული ცხოვრების გზა _ ადამიანმა იცხოვროს ღვთაებრივი ენერგიით.  ღმერთთან მიმსგავსებას ადამიანი კი მოახერხებს, მაგრამ მხოლოდ და მხოლოდ ისევ ღმერთთან ერთობით.

ამრიგად, ღმერთი სიყვარული და სიკეთეა. იგი ზრუნავს, რომ  სიყვარული და სიკეთე ჩვენც ვიგრძნოთ და შევიძინოთ. ეს კი მხოლოდ მასთან ურთიერთობით არის შესაძლებელი. იგი ცდილობს ჩვენთან შემოღწევას, მაგრამ მხოლოდ ჩვენზეა დამოკიდებული _ შემოუშვებთ კი მას ჩვენში? როცა მოვიცლით მისთვის, მაშინ ჩდება შანსი; რამდენად გავუღებთ გულის კარს, იმ ხარისხით დამკვიდრდება ჩვენში, ამიტომ გვეუბნება იგი: “ითხოვეთ და მოგეცემათო” (ლუკ.11,9). 

ზოგიერთი კითხულობს: რატომ ლოცულობენ ამდენს მორწმუნენიო? გიპასუხებთ: ისინი ჩვენგან განსხვავებით, ღმერთთან ურთიერთობისთვის ლოცულობენ. მათ ხომ მუდმივად  სჭირდებათ იგი. ვინაიდან, მათი ბედნიერება, მშვიდობიანი ცხოვრება და ზნეობრივი სრულყოფა მათში ღვთაების არსებობით არის განპირობებული. ამიტომ, ვისაც ღმერთის ერთგულების პრეტენზია აქვს, იგი მას გულით უნდა დაატარებდეს. აი, ეს არის ლოცვის მთავარი არსი _ ღმერთთან კავშირი.  

